
Bono Artaleto,

Mi coumplimen à cha brassado pèr la fèsto felibrenco que vai se faire à Bèu-Caire souto l'aflat
de sa felibresso. De tout segur aquelo acampado sara galanto que-noun-sai. E galoio encaro mai.
Quau dis Bèu-Caire, dis tout de bèu e tout de gai e de tout de flame!
N'en sabe quaucarèn, iéu qu'au tèms de Roumiéu e de la Rampelado que fasié tóuti lis an à
l'óucasioun de la fiero de Bèu-Caire, ai canta tant de fes à si taulado lou Maset de mèste
Roumiéu e tóuti li cansoun de nosto Reneissènço.
Mai alor, Marto fielavo, e aro debano! Tu, Artaleto, fieles encaro e siés toujour que plus jouino:
lou Felibrige te douno d'alo.
Iéu me veici à l'age ounte fau èstre sage.
Quand se fai tard, disié moun paire, fau se retira, moun fiéu, avans que fugue niue.
Vaqui perqué, ma bono, fau pas coumta sus iéu, ni mai sus la mouié, pèr l'acamp dóu Castelas.
Aqui dóu rèsto ié saren proun representa pèr lou brinde qu'es escri au Pouèmo dóu Rose e
dedica “I patrioto dóu ribeirés rousau”. Auras que de lou legi, s'acò t'agrado!
Dounc longo-mai, gènto Artaleto, longo-mai felibrejes en santa coume en joio. E nòsti bon salut
à touto la coumpagno!

De tout cor.

F. MISTRAL.

